
↑ 《昭明文選�卷二十》

其一

於皇時晉，受命既固。

三祖在天，聖皇紹祚。

德博化光，刑簡枉錯。

微火不戒，延我寶庫。

其二

蠢爾戎狄，狡焉思肆。

虞我國眚，窺我利器。

岳牧慮殊，威懷理二。

將無專策，兵不素肄。

其三

翹翹趙王，請徒三萬。

朝議惟疑，未逞斯願。

桓桓梁征，高牙乃建。

旗蓋相望，偏師作援。

其四

虎視眈眈，威彼好畤。

素甲日曜，玄幕雲起。

誰其繼之？夏侯卿士。

惟系惟處，列營棋跱。

其五

夫豈無謀，戎士承平。

守有完郛，戰無全兵。

鋒交卒奔，孰免孟明？

飛檄秦郊，告敗上京。

其六

周殉師令，身膏氐斧。

人之云亡，貞節克舉。

盧播違命，投畀朔土。

為法受惡，誰謂荼苦？

其七

哀此黎元，無罪無辜。

肝腦塗地，白骨交衢。

夫行妻寡，父出子孤。

俾我晉民，化為狄俘。

其八

亂離斯瘼，日月其稔。

天子是矜，旰食晏寢。

主憂臣勞，孰不祗懍。

愧無獻納，尸素以甚。

其九

皇赫斯怒，爰整精銳。

命彼上谷，指日遄逝。

親奉成規，稜威遐厲。

首陷中亭，揚聲萬計。

其十

兵固詭道，先聲後實。

聞之有司，以萬為一。

紂之不善，我未之必。

虛皛湳德，謬彰甲吉。

其十一

雍門不啟，陳汧危逼。

觀遂虎奮，感恩輸力。

重圍克解，危城載色。

豈曰無過？功亦不測。

其十二

情固萬端，于何不有？

紛紜齊萬，亦孔之醜。

曰納其降，曰梟其首。

疇真可掩？孰偽可久？

其十三

既徵爾辭，既蔽爾訟。

當乃明實，否則證空。

好爵既靡，顯戮亦從。

不見竇林，伏尸漢邦！

其十四

周人之詩，寔曰采薇。

北難獫狁，西患昆夷。

以古況今，何足曜威？

徒愍斯民，我心傷悲。

其十五

斯民如何？荼毒于秦。

師旅既加，饑饉是因。

疫癘淫行，荊棘成榛。

絳陽之粟，浮于渭濱。

其十六

明明天子，視民如傷。

申命群司，保爾封疆。

靡暴于眾，無陵于強。

惴惴寡弱，如熙春陽。

此作品在全世界都属于公有领域，因为作者逝世已经超过100年，且作品于1931年1月1日

之前出版。

